
SOHIBQIRON AMIR TEMUR VA 
ADAM SMITNING SOLIQLARGA 
BO‘LGAN QARASHLARINING 
XUSUSIYATLARI TO‘G‘RISIDAGI 
FIKRLAR

UDK. 336.12

Alimov Ilxomjon Ikromovich
I. f.n., Toshkent davlat transport universiteti,
“Hisob va biznes” kafedrasi dotsenti

Annotatsiуa: Mazkur maqolada sohibqiron Amir Temur va “moliya fanining asoschisi” unvoni sohibi Adam Smitning 
soliqlarning undirish tamoyillari yuzasidan qarashlarining mohiyati va ularning o‘ziga xos xususiyatlari yoritib berilgan. 
Maqolada mazkur qarashlarning qiyosiy tahlili asosida ularga mualliflik bahosi berilgan.

Kalit so‘zlar: Soliqlar, soliq to‘lovchilar, adolatlilik, muddat, soliq yuki, imtiyoz.
Abstraсt: This article examines the essence and features of the views of Amir Temur and the holder of the title of “founder 
of financial science” Adam Smith in the field of taxation principles. Based on a comparative analysis, the article provides 
the author’s assessment of these views.

Keу words: Taxes, taxpayers, fairness, terms, tax burden, benefits.
Аннотация: В данной статье рассматривается сущность и особенности взглядов Амира Темура и обладателя 
титула “основателя финансовой науки” Адама Смита в области принципов налогообложения. В статье на основе 
сопоставительного анализа дана авторская оценка данных взглядов.

Ключевые слова: Налоги, налогоплательщики, справедливость, сроки, налоговая нагрузка, льгота.

K I R I S H
Butun dunyo, shu jumladan, O‘zbekiston xalqi ham sohibqiron Amir Temurni buyuk sarkarda va yirik 

davlat arbobi sifatida biladi. Dunyodagi barcha millatlar va elatlar o‘zlarida yetishib chiqqan buyuk shaxs­
larni e’zozlashadi. Masalan, nemislar yagona Germaniya davlatiga asos solgan Otto fon Bismarkni, fransuz
lar Bonapart Napoleonni, ruslar Pyotr I ni, mo‘g‘ullar Chingizxonni va hakozo. Albatta, bu shaxslar tarixda 
o‘z o‘rniga ega. Lekin sohibqiron Amir Temurning tarixda egallagan o‘rnining o‘ziga xos xususiyatlar bor. Biz 
buni isbotlashga harakat qilamiz. Shuni alohida ta’kidlash lozimki, dunyoda har 800 yilda insonlar o‘rtasida 
yagona sohibqiron dunyoga keladi. Hozirgi vaqtgacha 3 ta sohibqiron, Iskandar Zulqarnayn, payg‘ambarimiz 
Muhammad Alayhissalom va Amir Temurlar o‘tgan. Sohibqiron Amir Temurning hayoti to‘g‘risida dunyoning turli 
adabiyotlarida turli ma’lumotlar (asosan, salbiy ma’lumotlar) mavjud. Tarixiy manbalarga asosan sohibqiron 
Amir Temur 1402-yilning 20-iyulida usmonli turklar sultoni Boyazid I Yildirim (chaqmoq)ning qo‘shinini mag‘lu­
biyatga uchratgan va shu bilan usmonli turk imperiyasining markazlashuvini, Konsantinopol (Stambul)ning 
turklar tomonidan bosib olinishini 50 yilga surib tashlagan.[3] Fransiyaning poytaxti Parij shahrida sohibqiron 
Amir Temurning haykali o‘rnatilgan bo‘lib, unda “Yevropa haloskoriga” degan yozuv bitilgan. Rossiyada hozirda 
mo‘g‘ullar sardori To‘xtamishxonning ulkan qo‘shinini mag‘lub etgan va shu asosda Oltin O‘rdani zaiflashtirib rus 
xalqiga mug‘ullar istilosidan ozod etilishiga zamin yaratgan sohibqiron Amir Temurga haykal o‘rnatish bo‘yicha 
katta ishlar olib borilmoqda. Ushbu omillar dunyoda sohibqironga berilgan yuksak baho hisoblanadi.

Mamlakatimizda O‘zbekiston Respublikasi Prezidenti Sh.M. Mirziyoyev tashabbusi bilan sohibqiron Amir 
Temurning davlatchilik, diplomatiya, harbiy mahorati va bunyodkorlik salohiyatiga oid qarashlarini chuqur 
o‘rganish maqsadida “Temurbeklar maktabi” tashkil etildi. Ushbu omil O‘zbekistonda Amir Temur bobomizning 
nomi, sha’nu-shavkati va merosini chuqur o‘rganishlikka juda katta e’tibor berilayotganligidan dalolat beradi. 
Lekin, fikrimizcha, sohibqiron Amir Temur buyuk davlat arbobi sifatida moliya sohasida ham juda ulkan ishlarni 
amalga oshirganligi nazardan chetda qolmoqda deb hisoblashga asos bor. Xuddi shu sohada biz o‘z fikr va 
mulohazalarimizni bildirmoqchimiz.

Mamlakatimizda sohibqiron Amir Temurning xayoti va uning tarix va iqtisodiy yo‘nalishdagi asarlari asosan 
akademik Bo‘riboy Ahmedov kabi olimlar tomonidan batafsil o‘rganilgan. Mustaqil O‘zbekiston tarixida ilk bor 
akademik Bo‘riboy Ahmedov 1992-yilda chop etilgan “ Temur o‘g‘itlari”[4] kitobi asosida hozirda butun dunyoga 
mashhur “Temur tuzuklari”[5] to‘g‘risida ilmiy asarni yaratgan. Bo‘riboy Ahmedovning 1994-yilda chop etilgan 
“Tarixdan saboqlar” kitobida sohibqiron Amir Temurning xayoti va uning tarix va iqtisodiy yo‘nalishdagi asarlari 
chuqur tadqiq etilgan.[6] Xuddi shu yerda quyidagilarni keltirishni lozim topdik. Akademik Bo‘riboy Ahmedov 
kuyunib “Qolaversa, hadeb tarixchilarni koyiy berish ham insofdan bo‘lmasa kerak. Axir tarixchilar bo‘lmasa 
o‘tmishda bir tangaga bir qo‘y, 1,5-2 tangaga bir xarvor (bir eshak yuk) don sotib olish mumkinligini iqtisodchilar 
(arab va fors tillarida, eski imloda bitilgan kitoblar va hujjatlarni o‘qiy olmaydigan iqtisodchilar) qayerdan bilsin” 
deb alohida ta’kidlagan.[6]

Moliya-soliq nazariyalarining kelib chiqishi, mohiyati va ularning asosiy g‘oyalari to‘g‘risida O‘zbekistonlik 
iqtisodchi olimlardan T.S. Malikov, O.O. Olimjonov,[7] A. V. Vaxobov va A.S. Jo‘rayevlardan tashqari [8] aksariyat 
ko‘pchiligi asosan xorijiy manbalarga asoslanadilar. Ushbu holat, bizning fikrimcha, bir qarashda tabiiy holatdek 
hisoblanadi. Ammo keyingi yillarda mamlakatimizda olib borilayotgan iqtisodiy-ijtimoiy o‘zgarishlar moliya-soliq 
nazariyalariga bo‘lgan yondashuvlarni qayta ko‘rib chiqishni talab qilmoqda. Keyingi yillarda ushbu masalaga 
bag‘ishlangan ilmiy ishlar i.f.d., professor T.S. Malikovga tegishli bo‘lib, ularda buyuk Temur bobomizning 
moliya-soliq ilmidagi xizmatlari tadqiq etilgan.[9,10,11] Maqola muallifi o‘zining monografiyasida sohibqiron Amir 
Temurning soliq siyosati bo‘yicha izlanish olib borgan.[12] Mamlakatimiz tarixi, ayniqsa sohibqiron Amir Temurning 
tuzuklarini chuqur o‘rganib chiqsak, moliya-soliq nazariyalarining tarixiy ildizi qayerdan olinganligining guvohi 
bo‘lamiz. Muallif tomonidan akademik Bo‘riboy Ahmedovning “Tarixdan saboqlar” va “Temur tuzuklari” kitoblari 
moliyachi sifatida chuqur o‘rganib chiqildi va shu asosda mazkur maqolada fikr – mulohazalar shakllantirildi.

T A D Q I Q O T  M E T O D O L O G I YA S I
Tadqiqot olib borish va natijalarni asoslash maqsadida mantiqiy mushohada, adabiyotlarni tanqidiy 

o‘rganish, taqqoslash, tizimli tahlil va iqtisodiy tahlil usullaridan foydalanildi. Maqolaning uslubiy asosi sifatida 
xorijiy va mahalliy iqtisodchi olimlarning adabiyotlari va maqolalari tahlil etilgan.

T A H L I L  V A  N A T I J A L A R
Xalqaro amaliyotda iqtisodiy ta’limotda Angliyalik buyuk shotland iqtisodchisi Adam Smit (1723–1790-

yillar) alohida o‘rin tutadi. A.Smit 1776-yilda “Xalqlar boyligining tabiati va sabablari to‘g‘risidagi izlanishlar” 
(“Issledovaniye o prirode i prichinax bogatstva narodov”) deb nomlangan kitobini chop etdi. Olim aynan mazkur 
kitobda u mehnat unumdorligi va unumsiz bo‘lgan mehnat unumdorligiga asosan davlat moliyasining mohiyati 
bo‘yicha tavsiyalar ishlab chiqdi. Shuni alohida ta’kidlash lozimki, mazkur kitob Adam Smitga “iqtisodiyot otasi” 
yoki “moliya fanining asoschisi” degan unvonni berdi. Siyosiy iqtisodning klassik maktabining asoschisi hisob
langan Adam Smitning asosiy g‘oyasi millatning boyligi milliy iqtisodiyotning barcha tarmoqlarida (fiziokratlar 
tomonidan ilgari surilgan faqatgina qishloq xo‘jaligida emas) unumli mehnat unumdorligi orqali yaratiladi. Adam 
Smit moddiy ishlab chiqarishning istalgan sohasiga solingan kapitalni unumli kapital deb hisoblagan. Kapitalni 
dehqonchilikda qo‘llanish masalasida u mehnatgina emas, balki yerning o‘zi, tabiat ham qiymat yaratadi deb 
ta’kidlagan. Jamiyatning barcha a’zolari o‘zlariga tegishli daromadlarini yaratilgan milliy boylikka qo‘shgan his­
sasiga qarab oladi. Shuning uchun xalqlar boyligi jamiyatda unumli mehnat unumdorligini oshirish orqali yara­
tiladi va ortib boradi.[13]

Adam Smit o‘z asarida soliqlar nazariyasiga juda katta e’tibor bergan. Soliqlar to‘g‘risida uning “soliqlar 
bu qochib bo‘lmas zulmdir” (“nalogi neizbejnoye zlo”) degan dunyoqarashini dunyoning barcha iqtisodchilari 
yaxshi bilishadi. Lekin shunga qaramay A.Smit o‘z asarida soliqqa tortishni tashkil etishda to‘rtta asosiy tamo­
yillarni ishlab chiqqan:

●	 soliqlar fuqarolarning qobiliyatlari va moliyaviy ahvoliga asosan to‘lanishi lozim;
●	 soliqlarning miqdorlari va ularning to‘lash muddatlari aniq belgilangan bo‘lishi kerak;
●	 soliqlarni undirish muddatlari soliq to‘lovchilar uchun qulay bo‘lishi kerak;
●	 soliqlarni undirishda minimal xarajatlar ta’minlanishi lozim.
Adam Smit ilk bor soliqqa tortish tamoyillarini ko‘rsatib berdi, soliqlarni ahamiyatini yoritib, ularni davlatga 

to‘lash qullik emas, balki erkinlik alomati ekanligini asoslab berdi.[13] U jamiyatda amal qilayotgan soliqlarni (bil­
vosita, bevosita va ish xaqiga daromad soliqlari) jamiyatning iqtisodiy o‘sishiga ta’siri nuqtayi nazaridan tahlil 
etgan hamda ularga baho bergan.

Biz Adam Smit tomonidan ishlab chiqilgan soliqqa tortish tamoyillarini Amir Temur tuzuklariga taqqoslab 
chiqamiz. Endi ushbu yo‘nalishda, ya’ni soliqlar fuqarolarning qobiliyatlari va moliyaviy ahvoliga asosan to‘la­

nishi lozimligi tamoyili bo‘yicha sohibqiron Amir Temur tuzuklariga murojaat qilamiz. “Temur tuzuklari” juda 
muhim tarixiy manba bo‘lib, unda qadimiy Turkistonning buyuk farzandi Amir Temur davlatining tuzilishi va 
boshqarilishi xususidagi nuqtayi nazarlari bayon etilgan. Insoniyat tarixida eng buyuk davlat arboblaridan biri 
hisoblanadigan Amir Temur soliqlarga katta e’tibor qaratgan, chunki soliqlar saltanatni gullab-yashnashiga yoki 
uning tanazzul etilishiga olib keluvchi eng muhim omil ekanligini chuqur anglab yetgan. U davlatni idora qilish 
tizimini yuzaga keltirishda asosan soliqlarga tayangan. Buyuk Amir Temur tuzuklarida soliqlar davlatning iqti­
sodiy tayanchi va namoyon bo‘lishi haqida aytilishicha “Dono vazir shuldirki, o‘z o‘rniga qarab, goh qattiqqo‘llik, 
gohida esa muloyimlik bilan ish yuritadi... Demak, dono vazir shuldirki, saltanat korxonasining ishlarini eng 
to‘g‘ri chorayu tadbirlar qo‘llab, yaxshi anglagan holda amalga oshirib, davlatni tartib – intizomga keltiradi. Sal­
tanat ishlarini sabr – toqat, chidam bilan ado etadi, muammolarni o‘z o‘rnida qattiqo‘llik, o‘z o‘rnida muloyimlik 
bilan hal qiladi. Bu xildagi vazirni davlat sherigi deb bilsinlar, chunki davlatu saltanat uch narsa: mulk (hudud), 
xazina va lashkar bilan tikdir. Dono vazir bularning har uchalasini tadbirkorlik bilan yaxshi ahvolda, saranjom 
tutadi”.[5] Eng muhimi, Amir Temur soliq to‘lovchi xalq (raiyat )dan mol-xiroj olish, mamlakatni tartibga keltirish va 
yuksaltirish, uning obodonchiligi, xavfsizligini amalga oshirishga ham juda katta e’tibor qaratgan. “Amr etdimki, 
raiyatdan mol- xiroj yig‘ishda ularni og‘ir ahvolga solishdan yoki mamlakatni qashshoqlikka tushirib qo‘yishdan 
saqlansinlar. Negaki, raiyatni xonavayron qilish (davlat) xazinasining kambag‘allashuviga olib keladi. Xazinaning 
kamayib qolishi esa sipohning tarqalib ketishiga sabab bo‘ladi. Sipohning tarqoqligi, o‘z navbatida, saltanatning 
kuchsizlanishiga olib boradi. Yana buyruq berdimki, har bir mamlakat fath etilsa yoki jang dahshatlarisiz eminu 
omonlik tilasa, uning hosil va daromadlarini hisobga olsinlar”.[5] Ushbu tuzuklar sohibqiron Amir Temur soliqlar 
fuqarolarning qobiliyatlari va moliyaviy ahvoliga asosan to‘lanishi lozimligi bo‘yicha juda adolatli siyosat olib 
borganligidan dalolat beradi.

O‘sha davrning davlat moliyasi bu tizimning eng muhim unsurlaridan biri ekanligi, u davlatni boshqarish
dagi barcha jihatlariga uzviy bog‘liq ekanligi bilan tubdan farq qilib turgan va aynan shu xususiyatga ko‘ra 
boshqaruvning barcha tarkibiy qismlari o‘rtasida markaziy o‘rinni egallaganligi bugungi kunga kelib hammaga 
ayon bo‘lmoqda. Endi Adam Smitning soliqlarning miqdorlari va ularning to‘lash muddatlari aniq belgilangan 
bo‘lishiga ko‘ra lozimligi tamoyili bo‘yicha Amir Temur tuzuklariga murojaat qilamiz. Agar Amir Temur tuzuk­
larida belgilab qo‘yilgan soliqqa tortish tamoyillariga nazar tashlaydigan bo‘lsak, ularning asosini ham soliqqa 
tortishda ularning miqdorlari va undirilish tartibi aniq belgilab qo‘yilganligi hamda ular bo‘yicha beriladigan imti­
yozlar egallaydi. Unga muvofiq, soliq to‘lovchilardan soliqlarni aralashli undirish soliq siyosatining diqqat marka­
zida turadi. Amir Temur tuzuklarida keltirilishicha: “Agar yerlik fuqaro azaldan berib kelgan xiroj miqdoriga rozi 
bo‘lsa, ularning roziligi bilan ish ko‘rsinlar, aks holda (xirojni) tuzukka muvofiq yig‘sinlar. Yana amr qildimki, 
xirojni ekindan olingan hosilga va yerning unumdorligiga qarab yig‘sinlar. Chunonchi, uzluksiz ravishda koriz 
(yer osti suvlarini yig‘ish va ularni yer yuzasiga chiqarish uchun quriladigan yer osti inshooti), buloq, daryo suvi 
bilan sug‘oriladigan ekin yerlarini hisobga olsinlar va unday yerlardan olingan hosilning (uchdan) ikki hissasini 
raiyatga, (uchdan) bir hissasini saltanat xazinasi uchun olsinlar. Agar raiyat ro‘yxatga olingan yerlardan beri­
ladigan soliqni naqd aqcha bilan to‘lashga rozi bo‘lsa, naqd aqcha miqdorini sarkorning hissasi hisoblangan 
g‘allaning mazkur davrdagi narxiga muvofiq belgilasinlar. Narx-navoga muvofiq olingan naqd aqchani sipohga 
yetkazsinlar. Bordiyu raiyat hosilni uchga ayirishga rozi bo‘lmasa, u choqda hisobga olingan ekin yerlarni bir­
inchi, ikkinchi va uchinchi jarib (yer sathi o‘lchovi. Bir jarib 3600 kv. gazga, ya’ni taxminan bir tanob 958 kv. m.ga 
yerga teng bo‘lgan) ekin yer qilib ajratsinlar. Birinchi jaribdan ( olingan hosilning) bir xarvori (bir eshak ko‘tarishi 
mumkin bo‘lgan yuk), ikkinchi jaribdan- ikki xarvor, uchinchi jaribdan bir xarvorini yig‘ib olsinlar. Buning yarmini 
bug‘doy, yarmini arpa hisoblab, hosilning yarmini olsinlar. Agar raiyat bu yo‘sinda soliq to‘lashga rozi bo‘lmasa, 
u holda bir xarvor bug‘doyiga besh misqol ( og‘irlik o‘lchovi 1 misqol 4,464 grammga teng bo‘lgan) kumush, 
bir xarvor arpasiga ikki yarim misqol kumush miqdorida narxlasinlar. Yana qal’a foydasiga beriladigan tortiqni 
ham bunga qo‘shib qo‘ysinlar. Shulardan boshqa qo‘shimcha tarzda ulardan hech qanday oliq-soliq talab qil­
masinlar. Bulardan tashqari kuzgi, bahorgi va yozgi dehqonchilikdan olingan hosil raiyatning o‘ziga bo‘lsin. 
Lalmikor yerlarni esa jariblarga bo‘lsinlar, hisobiga olingan bu yerlardan (soliq olishda) uchdan bir va to‘rtdan 
bir qoidasiga amal qilsinlar. Har shahar va har yerdan olinadigan jon solig‘i, kasb-hunardan hamda o‘tloq va 
suvloqdan olinadigan soliqni to‘plashda qadimdan kelgan tartib-qoidaga amal qilsinlar. Bordiyu bunga raiyat 
rozi bo‘lmasa, bori-bo‘lganicha ish tutsinlar.”[5] Shuni alohida ta’kidlash lozimki, sohibqiron Amir Temur Adam 
Smitdan ancha oldin mehnatgina emas, balki yerning o‘zi, tabiat ham qiymat yaratishini chuqur tushunib yetgan 
va uni o‘zi olib borgan soliq siyosatida qo‘llagan.

Endi Adam Smitning soliqlarni undirish muddatlari soliq to‘lovchilar uchun qulay bo‘lishi kerakligi va 
soliqlarni undirishda minimal xarajatlar ta’minlanishi lozimligi tamoyili bo‘yicha Amir Temur tuzuklariga murojaat 
qilamiz. Amir Temur soliqlarni undirish muddatlari soliq to‘lovchilar uchun qulay bo‘lishligi bilan birga muhosillar 
(soliq yig‘uvchilar) faoliyati ustidan qat’iy nazorat o‘rnatgan.[6] “Amr qildimki, hosil pishib yetilmasdan burun 
raiyatdan molu jihot olinmasin. Hosil yetilishiga qarab, soliqni uchga bo‘lib olsinlar. Agar raiyat soliq to‘plovchi 
yubormasdan, soliqni o‘zi keltirib bersa, u holda u yerga soliq to‘plovchi yubormasinlar. Agarda soliqchini yubo­

Srishga majbur bo‘lsalar, soliqlarni buyruq berish va yaxshi so‘z bilan olsinlar, kaltak ishlatib, ishni urish-so‘kish­

gacha olib bormasinlar. Ularni bog‘lab, zanjir bilan kishanlamasinlar. Yana buyurdimki, xirojni raiyatdan kaltak­
lash va savalash yo‘li bilan emas, balki ogohlantirish, qo‘rqitish va tushuntirish yo‘li bilan undirsinlar. Qaysi 
hokim hukmining ta’siri kaltaklash ta’siridan kamroq ekan, unday hokim hukumat yurgizishga yaroqsizdir. ... 
Yana buyurdimki, agar (har yer va elning) amaldorlari bilan kalontarlari oddiy fuqaroga jabr – zulm qilsa va shu 
orqali bechoralarga zarar yetkazgan bo‘lsa, (bunday vaqtlarda ) yetkazilgan zararni kalontarlardan undirib, jabr 
ko‘rganlarga bersinlar, toki ular yana o‘z hollariga kelsinlar”.[5] Yana shuni ta’kidlash lozimki, saltanat obodon­
ligi yoki xarobligi shu vazirlarga bog‘liq bo‘lganidan, Amir Temur o‘z vazirlariga nisbatan juda ham mehribon 
bo‘lgan.” Qaysi vazir soflik, to‘g‘rilik bilan vazirlik ishiga kirishib, davlatning moliya mulki ishlarini diyonat, 
savob bilan, nafsi buzuqlik qilmay, omonatga xiyonat etmay bajarar ekan, unday vazirni eng oliy martaba­
larga yetkazsinlar. Qaysi vazir buzuqlik qilib, yomonlik yo‘li bilan mamlakat ishlarini yurgizar ekan, ko‘p o‘tmay 
unday saltanatdan xayru barokat ko‘tariladi…. Agar podshoh zolim bo‘lib, vaziri odil bo‘lsa, podshohning jabr-
zulmini (to‘xtatish) chora tadbirlarini ko‘radi. Lekin vazir zolim bo‘lsa, saltanat ishlari tez muddatda inqirozga 
uchraydi.”[5] Shuningdek, ularni ortiqcha siylamaslik lozimligini ham ta’kidlagan. Shuni ham alohida qayd etish 
lozimki, Amir Temur vazirning vazifalarini taftish etayotganda o‘z vorislariga tuhmat va hissiyotlarga berilmas­
likni uqtiradi. ”Yana hukm qildimki, (vazirlarni) ortiqcha siylamasinlar. Chunki alohida izzat-ikrom ko‘rsatib, o‘zla­
rini obro‘sizlantirib qo‘yishlari mumkin. Bu esa saltanatga ziyon yetishiga sabab bo‘lur. G‘arazguy, buzuqi va 
hasadgo‘y odamlarning vazirlar haqidagi uydirmalarini eshitmasinlar. Chunki bu tabaqadagi kishilarning dush­
mani ko‘p bo‘ladi, negaki, olam ahlining barchasi dunyotalabdir. Agar vazirlar bunday odamlarning ko‘ngliga 
qarasalar; davlatga xiyonat qilgan bo‘lurlar, qaramasalar, (unday odamlar) vazirlarga dushmanlik qilurlar”,[5] deb 
hisoblaydi. Shuning bilan birga sohibqiron Amir Temur o‘z mansabini suiste’mol qiluvchi, raiyatga jabru sitam 
yetkazuvchi vazirlarni qattiq jazolagan. ” Masalan, u 1404-yilning kuzida o‘z mansabini suiste’mol qilgan ikki 
vazirini: bosh vaziri xoja Mahmud Dovud va Muhammad Jaldni qatl etishga buyurgan. Bu haqda Klavixo (Rui 
Gonsales de Klavixo. Ispaniya qiroli Genrix IIIning Samarqandagi elchisi) mana bularni yozgan: “Senor Temur­
bekning birinchi ko‘rgan jazosi bosh alkaldga qarshi bo‘ldi. Uni dina ( vazir ) deb atashadi, u butun Samarqand 
imperiyasida eng mo‘tabar odam hisoblangan. Temurbek olti yilu o‘n bir oy oldin yurishga ketayotganda uni 
shu shaharda bosh alkald qilib qoldirgan edi. Aytishlaricha, ana shu muddat chog‘ida bu alkald o‘z mansabini 
suiste’mol qilgan.”[6] Ushbu holat Amir Temurning o‘sha davrlardanoq korrupsiyaga qarshi juda qat’iy va keskin 
siyosat olib borganligidan dalolat beradi.

Adam Smit milliy iqtisodiyotning faoliyatiga davlat turli shakllarida aralashmagan holatdagina u yuqori 
sur’atlarda rivojlanib boradi degan fikrni ilgari surgan. U jamiyatdagi tadbirkorlarga to‘liq erkinlik berishlikni 
taklif etadi.[13] Amir Temur o‘zining ulkan saltanatini o‘g‘illari, nabiralari, yaqin qarindoshlari yordamida bosh­
qargan. Movarounnahrdan tashqari boshqa yerlar ulus tarzida ularga taqsimlab berilgan. Uluslar markaziy 
hokimiyatga bo‘ysungani bilan ma’lum darajada o‘z mustaqilligini saqlab qolganlar. Ulus boshliqlarining ham o‘z 
davlat apparati, xazinasi va qo‘shini bo‘lgan. Ularning markaziy hokimiyatga qaramligi xirojning ma’lum qismini 
markaziy hukumat xazinasiga jo‘natib turish va buyruqqa binoan o‘z qo‘shinini olib podshohga yordamga yetib 
borishida o‘z ifodasini topgan. Markaziy hukumatni asosan uch bosh davlat muassasi (devon): devoni oliy (oliy 
ijroiya organi), devoni mol (moliya ishlari boshqarmasi ) va devoni tavochi (xarbiy ishlar boshqarmasi) idora 
qilgan. Din va shariat bilan bog‘liq masalalar, shuningdek sud ishlari qozi va shayxulislom qo‘lida bo‘lgan. Amir 
Temur moliya ishlari boshqarmasiga alohida e’tibor bergan. Shuni alohida ta’kidlab o‘tish lozimki, xalqaro amali­
yotda moliya nazariyasi asoschilari, shu jumladan Adam Smit ham, qirollar va hukumatlar uchun bojxona bojlari 
va soliqlarni kiritish hamda ularni yig‘ish, davlat budjetini shakllantirish, xunarmandchilik, manifaktura, savdo 
va iqtisodiyotni rivojlantirish bo‘yicha o‘zlarining asoslangan fikr-muloxazalarni bayon etishgan. Amir Temur esa 
mutloq hukmdor sifatida o‘zining tuzuklarini yaratgan va ularni so‘zsiz amalga oshirgan.

Sohibqiron Amir Temur mutloq hukmdor sifatida qo‘riq va bo‘z yerlarni o‘zlashtirishlarini aynan soliqlar 
yordamida rag‘batlantirgan. Bunday ishga qo‘l urganlarga katta soliq imtiyozlari berilgan. Bu to‘g‘risida tuzuk­
larda quyidagilarni o‘qish mumkin: “Yana amr etdimki, kimki biron sahroni obod qilsa yoki koriz qursa, yo biron 
bog‘ ko‘kartirsa, yoxud biron xarob bo‘lib yotgan yerni obod qilsa, birinchi yilda undan hech narsa olmasinlar, 
ikkinchi yili raiyat o‘z roziligi bilan berganini olsinlar, uchinchi yili (esa oliq–soliq) qonun – qoidasiga muvofiq 
xiroj yig‘sinlar...Xarob bo‘lib yotgan yerlar egasiz bo‘lsa, xolisa (davlat ixtiyorida bo‘lgan, barcha soliqlardan 
ozod etilgan yer – suv va mol – mulkni tasarruf etuvchi oliy idora) tarafidan obod qilinsin. Agar egasi bo‘lsayu, 
(lekin) obod qilishga qurbi yetmasa, unga turli asboblar va kerakli narsalar bersinlar, toki o‘z yerini obod qilib 
olsin. Yana amr qildimki, xarob bo‘lib yotgan yerlarda korizlar qursinlar, buzilgan ko‘priklarni tuzatsinlar, ariqlar 
va daryolar ustiga (yangi) ko‘priklar solsinlar, yo‘l ustida har manzilgohda rabotlar bunyod etsinlar. Yo‘llarga 
kuzatuvchi va soqchilar qo‘ysinlar, har bir rabotga bir nechta odamni joylashlashtirsinlarki, yo‘llarni kuzatish 
va saqlashishlari shularga tegishli bo‘lsin. Yo‘lovchilar mollarini g‘aflat bosib, o‘g‘irlatib qo‘ymasliklarining vazi­
fasi ham o‘shalarning zimmasida bo‘lsin”.[5] Bundan ko‘rinadiki, soliqlardan beriladigan imtiyozlar bevosita 
davlatni (xazinani) iqtisodiy qudratiga bog‘liq bo‘lib, unda soliq imtiyozlari bilan budjet (xazina) daromadlarini 

shakllantirishning o‘zaro bog‘liqligi aks ettirilgan. Eng muhimi, Amir Temur o‘zining fuqarolariga ham ularni ish 
yuritishlariga ham juda katta e’tibor qaratgan. Buni quyidagi tuzuklarda o‘qish mumkin. “Yana shunday amr 
qildimki, sarmoyasi qo‘ldan ketib qolgan savdogarga o‘z sarmoyasini qaytadan tiklab olishi uchun xazinadan 
yetarli miqdorda oltin berilsin. Dehqonlar va raiyatdan qaysi birining dehqonchilik qilishga qurbi yetmay qolgan 
bo‘lsa, unga ekin – tikin uchun zarur urug‘, asbob (mehnat quroli) tayyorlab berilsin. Agar fuqarodan birining 
uy – imorati buzilib, tuzatishga qurbi yetmasa, kerakli uskunalar bilan ta’minlasin va yordam berilsin”.[5] E’tibor 
bering, sohibqiron Amir Temur tafakkurining mahsuli bo‘lgan tuzuklarini yozganiga yetti asrdan oshdi, lekin ular 
o‘zining ahamiyatini hozir ham yo‘qotmagan. Albatta, biz ushbu fikrlar bilan moliya nazariyasi asoschilari va 
ularning tarafdorlari g‘oyalariga “soya” tashlamoqchi emasmiz, faqatgina moliya nazariyalarini tadqiq etishda 
tarixiy adolatni tiklash tarafdorimiz.

O‘zbekiston Respublikasida oxirgi yillar davomida olib borilayotgan iqtisodiy islohotlarning zaminida 
sohibqiron Amir Temur tuzuklarini anglash qiyin emas. Mamlakatimizda tadbirkorlikni rivojlantirish va xorijiy 
investitsiyalarni jalb qilish uchun soliq yukini izchillik bilan kamaytirish va qulay shart-sharoitlarni yaratishni 
ta’minlaydigan soliq tizimi shakllantirilgan. Shu bilan birga, soliq ma’muriyatchiligi sohasida, shu jumladan 
soliqlar va boshqa majburiy to‘lovlarni yig‘ish, soliq solinadigan bazani kengaytirish va soliq to‘lovchilarning 
huquqiy madaniyatini oshirishda muayyan muammolarning mavjudligi mamlakatning ijtimoiy-iqtisodiy rivojla­
nishi dasturlarini moliyalashtirishning barqaror manbalarini ta’minlashga salbiy ta’sir ko‘rsatib kelmoqda edi. 
Mazkur kamchiliklarni ijobiy hal etish uchun O‘zbekiston Respublikasi Prezidentining 2017-yil 18 iyuldagi “Soliq 
ma’muriyatchiligini tubdan takomillashtirish, soliqlar va boshqa majburiy to‘lovlarning yig‘iluvchanligini oshirish 
chora-tadbirlari to‘g‘risida”gi PF-5116-sonli Farmonida soliq yukini kamaytirish va soliqqa tortish tizimini sod­
dalashtirish siyosatini davom ettirish, soliq ma’muriyatchiligini takomillashtirish va tegishli rag‘batlantiruvchi 
choralarni kengaytirish ko‘zda tutilgan. O‘zbekiston Respublikasining 2019-yil 30-dekabrda qabul qilingan 
yangi taxrirdagi “O‘zbekiston Respublikasining Soliq Kodeksi”ga muvofiq amaldagi soliq tizimiga ko‘plab yan­
giliklar amaliyotga joriy etilmoqda. Jumladan, avval amal qilgan 13 ta soliqlar unifikatsiya qilinib, ularning turlari 
13 tadan 9 taga kamaytirildi. Soliqlarni to‘lash muddatini uzaytirish yoki bo‘lib-bo‘lib to‘lashga ruxsat berish 
bo‘yicha yengillashtirilgan mexanizmlar kiritildi.

O‘zbekiston Respublikasi Prezidenti Shavkat Mirziyoyev mamlakatimizdagi soliq siyosatiga o‘zining 
diqqat-e’tiborini qaratib “2019-yildan boshlab joriy etilayotgan yangi soliq konsepsiyasining eng asosiy g‘oyasi 
soliq yukini kamaytirish, sodda va barqaror soliq tizimini qo‘llashni ko‘zda tutadi. Shu orqali iqtisodiyotimiz 
raqobatbardoshligini oshirish, tadbirkor va investorlar uchun har tomonlama qulay muhit yaratishga erishish 
mumkin. Afsuski, yalpi ichki mahsulotda “yashirin” iqtisodiyotning ulushi katta bo‘lib, bu mamlakat rivojiga salbiy 
ta’sir ko‘rsatmoqda.  Soliq yukini kamaytirish, biznes yuritish uchun yanada qulay sharoitlar yaratish “yashirin” 
iqtisodiyotga barham berishning yagona yo‘lidir. Shuning uchun bu borada ta’sirchan choralarni nazarda tuta­
digan alohida dastur ishlab chiqishimiz zarur”[1] deb alohida ta’kidlagan.

O‘zbekiston Respublikasida aholida tadbirkorlik ruhini uyg‘otish, insonning ichki kuch-quvvati va salohiya­
tini to‘liq ro‘yobga chiqarish, yangi ish o‘rinlari yaratish bo‘yicha kompleks iqtisodiy va ijtimoiy siyosatni amalga 
oshirilib kelinmoqda. “ Pandemiya oqibatlarini yumshatish va bartaraf etish uchun davlat tomonidan jami 82 
trillion so‘mlik kompleks chora-tadbirlar amalga oshirildi. Jumladan, Inqirozga qarshi jamg‘arma tashkil etilib, 
koronavirusga qarshi kurashish, aholi va korxonalarni qo‘llab-quvvatlash bilan bog‘liq tadbirlarga budjetdan 16 
trillon so‘mdan ortiq mablag‘ yo‘naltirildi. Shuningdek, davlat korxonalariga va 500 mingdan ziyod tadbirkorlik 
subyekti hamda qariyb 8 million fuqaroga jami 66 trillion so‘mlik soliq imtiyozlari, kredit muddatlarini uzaytirish 
va moliyaviy qo‘llab-quvvatlash bo‘yicha amaliy yordamlar berildi.”[2]

O‘zbekiston Respublikasi Prezidenti Shavkat Mirziyoyev tashabbuslari bilan mamlakatimizda ko‘p bo‘z va 
qo‘riq yerlarda artizan quduqlar qazilib, u yerlarda dehqonchilik qilinmoqda. Juda ko‘plab ishsiz aholiga, eng 
muhimi yoshlarga yerlar ajratilib, ularga kerakli ko‘chatlar va urug‘lar sotib olishlari uchun subsidiyalar ajratil­
moqda. Mamlakatimizda aholini uy- joy bilan ta’minlashda ularga davlat tomonidan yordam ko‘rsatilmoqda. 
Tadbirkorlarga juda katta soliq imtiyozlari berilmoqda. Mamlakatimizda olib borilayotgan islohotlar zaminida 
sohibqiron Amir Temur tuzuklarini anglash bu isbot talab etmaydigan haqiqatdir.

X U L O S A
O‘zbekiston Respublikasi Prezidenti Sh.M. Mirziyoyev 2022-yilning 14-yanvarida “Vatan ximoyachilari 

kuni”da “Temurbeklar maktabi”ga qilgan tashrifida Amir Temur tuzuklarini chuqur anglash lozimligini alohida 
ta’kidladilar. 2022-yil 21-aprelida Qashqadaryo viloyatida faollar bilan uchrashuvda Prezident Sh.M. Mirziyo­
yev Amir Temur va To‘xtamishxon jangiga to‘xtaldi. To‘xtamishxon ham jangni osonlikcha yutqazmaganligini, 
bunda Sohibqiron Amir Temur bobomizning yuksak harbiy taktika va strategiyasi, dovyurakligi ish berganligini 
ta’kidladi. Shuning uchun, birinchi navbatda o‘zimizning bobolarimizning tarixini o‘rganish kerakligini va afsuski 
ko‘p yillar boshqalar tarixini hamda bizga aloqasi yo‘q janglarni o‘rganib kelganligimizga alohida urg‘u berdilar. 

SFikrimizcha, ushbu omil sohibqiron Amir Temur buyuk davlat arbobi sifatida soliqlar sohasida ham juda ulkan 

ishlarni amalga oshirganligi nazardan chetda qolmoqda deb hisoblashga asos borligining yorqin isboti hisob­
lanadi.

Yuqoridagilardan xulosa qilish mumkinki, buyuk Temur bobomizning soliq ilmidagi xizmatlari beqiyos. 
Shuni alohida ta’kidlash lozimki, Amir Temur tuzuklarida qo‘shinni moliyaviy ta’minlash, oddiy piyoda jangchi, 
otliq suvoriy, o‘nboshi, yuzboshi, mingboshilarga beriladigan maoshlar ham aniq belgilab qo‘yilgan. Amir Temur 
o‘zining tuzuklarida davlatni boshqarishdagi korrupsiya va unga qarshi chora-tadbirlar to‘g‘risida ham aniq 
yo‘nalishlarni belgilab qo‘ygan. Fikrimcha, sohibqiron Amir Temurni buyuk davlat arbobi sifatida iqtisodiyot, 
shu jumladan moliya-soliq sohasidagi barcha tarixiy-ilmiy meroslarini juda chuqur o‘rganish bo‘yicha ilmiy 
loyiha tanlovini e’lon qilish va shu asosda sohibqiron bobomizning bu sohadagi ochilmagan qirralarini yoritish 
maqsadga muvofiq bo‘lar edi.

